
        
            
                
            
        

    
	АНАРДЫН САНЖИД

	 

	ШҮЛГҮҮД

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЦЭРГИЙН СОЁЛ
(Холбоо найруулал)

	 

	Аавын гэрээс гарлаа

	Амьтны тусад хүрлээ

	 

	Ээжийн гараас гарлаа 

	Эрийн цээнд хүрлээ

	 

	Даалимбан дээл өмсөж

	Дааган морь уналаа.

	 

	Хөдсөн дээл өмсөж

	Хөндөлсөн суугаад давхилаа

	 

	Идэр залуу нас минь

	Гал дөлөөр бадрав

	 

	Эрх чөлөө гэдгийг

	Эрдүү чанга хашхирав

	 

	Танхай байдлыг олж

	Тамхи архиар зугаалав

	 

	Ээж аавыг орхиж

	Эхнэр хүүхэн эргүүлэв

	 

	Идэр насаа санавал

	Яруу сайхан цэрэг шиг 

	 

	Эрдэм соёлоо санавал

	Элий балай өвчтэй шиг 

	 

	Ийм л явж байв.

	 

	ИДЭР ЦЭРЭГ

	Хорин хэд хүрлээ

	Хувьсгалт цэрэгт очлоо

	 

	Хоёр гурав хонолоо

	Хуаран байшинд орлоо. 

	 

	Захирах дарга минь ирлээ 

	Захиа сануулга өглөө

	 

	Заншил байдлыг таниулав 

	Зам чигийг олгов

	 

	Даргын захиргаанд орлоо 

	Тавтиргүй зангаа орхилоо.

	 

	Дотоод дүрмийг заалгалаа

	Долоо найм ч хонолоо

	 

	Энгэр заамаа товчиллоо

	Элдэв зүйлийг мэдрэв

	 

	Эрхэм нөхөдтэй танилцлаа 

	Ижилдэн наадаж эхлэв 

	 

	Клубийн газар орлоо

	Хөрөг зураг үзэв

	 

	Улаан буланд оров

	Учир утгыг танилаа

	 

	Ший жүжиг үзэв

	Сэтгэл санаа сэргэв

	 

	Дуу хөгжим сонсов

	Дотор элэг уярав

	 

	Сайн хоол идэв

	Сайхан хувцас өмсөв

	 

	Шинэхэн буу авав

	Шилдэг морь ногдов

	 

	Хэдхэн хоноод болно гэж 

	Хичээлийн цаг эхэлнэ гэж

	 

	Харандаа дэвтэр олгоно гэж

	Харьяат дарга минь хэлэв

	 

	Улс төр заалгаж

	Учир төлөвийг ойлгов

	 

	Бичиг үсэг заалгаж

	Байдал төлөвийг танилцав

	 

	Винтов пулемёт заалгаж

	Бүр ч ахиу суралцав

	 

	Тактик техник заалгаж

	Тайван чөлөөг мэдрэв

	 

	Дахиж нэг заалгаж

	Давтаж бас суралцав

	 

	Давгүй сайн сурлаа гэж

	Дарга намайг сайшаав

	 

	Улам идэвх сэргэж

	Уралдаан тэмцээнд оров

	 

	Өдөр шөнөгүй оролдов

	Өөрийн хугацаа ч ойртов

	 

	Хоёр жил шахамдав

	Хойш буцах болов

	 

	Сурсан минь юу билээ гэж 

	Шалгуулж нэг үзэв

	 

	Бичиг бичиж сурчээ

	Билэг оюунаа нээгдүүлжээ

	 

	Байдал минь засарчээ

	Бие минь чийрэгжжээ

	 

	Засгийн зорилтыг мэдсэн байна

	Зам чигийг олсон байна

	 

	Засвар сурлаа авсан байна

	Жагсаал сургуульд мэргэжсэн байна

	 

	Агаарт нисэж сурчээ

	Радио холбоо мэджээ

	 

	Ажил төрөлд суралцжээ

	Албан ёсоор танилцжээ

	 

	Сайн буудагч болсон гэж

	Сахилга журам сахисан гэж 

	 

	Шамдаж хэчнээн суралцсан гэж 

	Шагнал сайшаал хүлээв.

	 


ХААНА НЬ БИЙ ВЭ?

	 

	Баахан цэрэг бужигналдана

	Бие биеэс асуулцана

	 

	Байн байсаар инээлцэнэ

	Бичиг ном үзэлцэнэ

	 

	Байдлыг цааш ажвал

	Боловсорч хүмүүжихийг хичээнэ

	 

	Багшийн заасныг давтаж

	Буруу мэдсэнээ засалцана

	 

	Равдан цэрэг асууж байна

	Ази тивийн аль талд

	 

	Ард бид оршиж байна вэ?

	Аль вэ нөхөр минь хэлнэ үү

	 

	Баатар хариулах гэж

	Баахан дургүй босож байна

	 

	Багшийн заасныг мартжээ

	Баруун урд нь гэл үү дээ

	 

	Дэргэдэх нөхөд нь

	Тас тас инээлдэнэ

	 

	Шир шир шивнэлдэнэ

	Хялс хялс харалцана

	 

	Учрал цэргийг хариул гэж

	Олон бүгдээр шаардав

	 

	Оргүй худалч шаачхав даа

	Онож зөв хэлээрэй!

	 

	Учрал хүү босов

	Урьдаар толгойгоо маажив

	 

	Ухаанд орохгүй байна

	Урд нь гэсэн бил үү

	 

	Хүүе чи яав!

	Хэлсээр байтал юу гэнэ ээ!

	 

	Хүн бүхэн инээлцэв

	Хөхрөлдөж бүгдээр шуугилдав

	 

	Бүдүүн тоймоор буудах нь шив

	Бүр ч худлаа залах нь шив

	 

	Бүтэлтэй сурах нь яасан юм

	Бүгдээр цөм зэмлэв.

	 

	Учрыг цааш ажвал

	Олон бүгд мэддэг шиг

	 

	Онцгой хоёр мэддэггүй шиг

	Олж тэднээс асуусан шиг

	 

	Түвдэн цэрэг заслаа шүү

	Тун сайхан ярилцсан шүү

	 

	Дөч тавийн дунд байдаг юм шүү

	Тэмдэглэж авах нь яасан юм бэ!

	 

	Монголынхоо зургийг олохгүй

	Муухай байна шүү нөхөр минь

	 

	Мэдэж аваад тэмдэглэж бай

	Мартаж орхивол үзэж бай 

	 

	Хичээлд суухыг идэвхийлж 

	Хэзээд цааш давтаж бай

	 

	Хэнээс ч хамаагүй асууж бай

	Хүн бүхэн ятгав

	 

	Би тэр үед санаж байна

	Бичиг ном уншдаг байна

	 

	Багшаар бас заалгаж байна

	Биесээр нэг давтдаг байна.

	 

	Санан санан шаарддаг байна

	Сааруу нэгийгээ сургадаг байна

	 

	Сайхан заншил болсон байна

	Шамдаж хичээн суралцдаг байна 

	 

	Энэ байдлыг үзвэл 

	Элэг дотор уярмаар

	 

	Эрдэм соёлд сурмаар

	Элсэж бүгдээр очмоор

	 

	Ийм л сайхан аж.

	 


ХАЛАГДСАН ЦЭРЭГ

	 

	Ар гэртээ очив

	Ард олонтой хуучлав

	 

	Амьтан бүхэн гайхав

	Алдар нэр өргөжив

	 

	Энэ засгийн зорилго

	Эвлэл намын бодлого

	 

	Эр цэргийн зүтгэл

	Ийм л байна гэж 

	 

	Хотны айлд таниулав 

	Усны айлд ойлгуулав

	 

	Сумын айлд өгүүлэв

	Хүн бүхэн та гэж 

	 

	Хүүхэд бүхэн авгай гэж 

	Хүндэтгэж байх болов.


УРИАЛГА

	 

	Цэрэг гэдэг сайхан байна

	Цэцэг навч шиг дэлгэрч байна

	 

	Цэцэн сэргэлэн ухаанаа

	Соёл эрдмээр цэнэглэн 

	 

	Эр цэрэг сайхан байна

	Эрдэм соёлын орон байна

	 

	Идэр залуу дүү нар минь 

	Эртхэн элсэж очигтун!

	 

	25 (1935)

	 


АНАРДЫН САНЖИД (1905—1938) сурсан мэдсэнийгээ, авьяас билгээ ард түмэндээ зориулж явсан яруу найрагч, жүжгийн зохиолч, театрын найруулагч юм. БНМАУ-ын Сайд нарын Зөвлөлийн 1936 оны № 89 тогтоолд Санжидын «Мунхаг засаг» хэмээх аялгуут жүжиг улс төрийн утга чанар ба уран сайхны онц чанартай бөгөөд сонирхолтой» гэж тэмдэглэсэн байхад, «Улаан од» сонины 1937 оны № 33-д Санжидын «Батхүүгийн зам дээр» хэмээх аялгуут жүжиг нь «...урьдах аялгуут жүжгээс хол илүү болсон» гэж бий. Тэр нь голцуу иргэний уянгаар туурвиж явжээ. А. Санжид 1938 онд Сталинчуудын төмөр саварт базуулан хилс хэрэг тулгуулж байхдаа ч гэсэн хоригдлуудын дотор сайн дурын театр байгуулан, хувьсгалын ололт, эрх чөлөөг сурталчилж явжээ.

	Г. ЖАМСРАНЖАВ

